
Abstrak 

 

Kajian ini adalah bertujuan untuk mengenal pasti persekitaran pembelajaran pelajar berdasarkan 

faktor demografi (jantina, umur, kaum dan aliran)  dan pencapaian akademik pelajar tingkatan 

enam. Kajian ini turut mengkaji tahap persekitaran pembelajaran dari segi kemudahan fasiliti, 

persekitaran bilik darjah dan pengajaran guru dan hubungan antara persekitaran pembelajaran 

dengan pencapaian akademik pelajar tingkatan enam SMK Labuan, Wilayah Persekutuan 

Labuan, Malaysia. Dalam kajian ini, seramai 110 orang pelajar telah dipilih melalui persampelan 

rawak berstrata (stratified random sampling) bagi mewakili populasi iaitu 153 orang pelajar 

sebagai responden kajian.  Sekolah yang dikaji adalah  di SMK Labuan di Wilayah Persekutuan 

Labuan. Data yang diperolehi adalah menggunakan perisian Statistical Package for the Social 

Science (SPSS) versi 26.0. Data dianalisis menggunakan statistik deskriptif (min, kekerapan dan 

peratus) dan statistik inferensi (Ujian-t, Ujian ANOVA dan Korelasi). Darjah kebolehpercayaan 

(Cronbach Alpha) bagi keseluruhan persekitaran pembelajaran adalah .929 manakala pencapaian 

akademik adalah .880. Hasil dapatan kajian menunjukkan secara keseluruhannya tahap 

persekitaran pembelajaran dan tahap pencapaian akademik adalah tinggi. Analisis korelasi 

Pearson pula mendapati bahawa terdapat hubungan yang signifikan antara persekitaran 

pembelajaran dengan pencapaian akademik pelajar tingkatan enam di SMK Labuan, Wilayah 

Persekutuan Labuan. Kajian ini memberi impak kepada sekolah dalam mengadakan program 

kecemerlangan akademik berkaitan pencapaian akademik dalam kalangan pelajar tingkatan 

enam. 

 

Kata Kunci: Persekitaran Pembelajaran, Pencapaian Akademik, Pelajar 

 

 

Pengenalan 

 

Pencapaian akademik murid merupakan satu aspek yang amat penting dan sering ditekankan 

oleh institusi sekolah. Hal ini kerana keberkesanan proses pengajaran dan pembelajaran diukur 

menerusi pencapaian akademik murid. Persekitaran pembelajaran merupakan elemen penting 

dalam membentuk suasana pembelajaran yang kondusif dan memberangsangkan. Persekitaran 

yang kondusif dapat membantu mewujudkan keselesaan pengajaran dan pembelajaran di 

samping mengekalkan tumpuan dan minat belajar dalam bilik darjah. Menggunakan persepsi 

pelajar untuk menilai persekitaran pembelajaran juga adalah signifikan kerana pelajar 

merupakan golongan yang terlibat secara langsung dalam persekitaran pembelajaran berkenaan. 

Persekitaran seperti keluarga, rakan, komuniti, kemudahan teknologi, persekitaran institusi dan 

guru merupakan elemen yang dikenal pasti mempengaruhi perkembangan individu (Mok, 2008). 

 

Menurut Fraser (1998), persekitaran pembelajaran adalah tempat pembelajaran berlaku 

sama ada dalam konteks sosial, psikologikal dan pedagogikal yang boleh mempengaruhi 

pencapaian dan sikap pelajar. Persekitaran pembelajaran yang kondusif akan dapat 

menggalakkan aktiviti intelektual, menggalakkan persahabatan, kerjasama dan sokongan di 

samping menggalakkan pembelajaran, pertumbuhan dan perkembangan pelajar. 

 

Selain itu, persekitaran pembelajaran pelajar dilihat adalah penyumbang kepada prestasi 

pelajar dalam akademik. Persekitaran pembelajaran bilik darjah boleh mempengaruhi proses 

pengajaran dan pembelajaran dan biasanya dianggap sebagai guru kedua kerana berupaya 

mempengaruhi tingkah laku pelajar dan memberi kesan kepada jalinan hubungan mesra antara 

guru dan pelajar serta sesama pelajar. Kajian juga menunjukkan pembelajaran aktif dalam bilik 

darjah mempunyai hubungan dengan kemudahan fizikal yang disediakan (Arzi, 2003). 

 

Dalam kajian ini, penyelidik memilih untuk mengkaji hubungan persekitaran 

pembelajaran dalam meningkatkan pencapaian akademik  pelajar tingkatan enam. Responden 

dipilih daripada kalangan pelajar Tingkatan Enam di SMK Labuan yang merupakan Pusat 

Tingkatan Enam  di Wilayah Persekutuan Labuan. Oleh itu, kajian ini bertujuan untuk melihat 

sejauhmana persekitaran pembelajaran dari segi kemudahan fasiliti, persekitaran bilik darjah dan 

pengajaran guru memberi impak kepada pencapaian akademik pelajar.   

 

 

Pernyataan Masalah 

 

Tumpuan pelajar sepanjang pembelajaran berlangsung dalam bilik darjah merupakan aspek 

penting yang perlu diberi perhatian. Tumpuan pelajar terhadap pembelajaran akan lebih baik 

sekiranya persekitaran pembelajaran berada dalam keadaan yang baik dan selesa. Suasana yang 

tenteram dan selesa di sekolah adalah sangat penting kepada para pelajar dan guru dalam 

memastikan pembelajaran dan pengajaran berlaku dengan berkesan. Hal ini kerana pelajar 

menghabiskan hampir separuh daripada masa mereka di sekolah. Kajian terdahulu mendapati 

aspek persekitaran fizikal boleh mempengaruhi tahap psikologi dan tingkah laku sosial (Moos, 

1979) dan seterusnya memberi kesan yang besar kepada pembelajaran pelajar (Chism, 2006; 

Strange & Banning 2001).  Mok (2008) menyatakan bahawa persekitaran institusi pembelajaran 

yang kondusif dan fasiliti yang mencukupi akan membantu meningkatkan aspek kognitif, afektif 

dan psikomotor pelajar. Hasil kajian juga menunjukkan hubungan yang signifikan antara hasil 

pembelajaran dengan kejayaan kerjaya graduan. Mereka berpendapat bahawa persekitaran ialah 

elemen yang penting dalam menentukan kejayaan kerjaya graduan. 

 

Walau bagaimanapun, kajian menunjukkan terdapat perbezaan kemudahan dalam 

persekitaran pembelajaran antara sekolah bandar dan luar bandar. Kekurangan prasarana, 

kemudahan pembelajaran, suasana pembelajaran yang tidak selesa, selamat, dan kondusif 

terutama di luar bandar merupakan antara faktor yang mempengaruhi pencapaian yang rendah 

dalam kalangan pelajar (Zalika, Faridah & Mohamad Johdi, 2009). Justeru itu, kemudahan yang 

terdapat dalam sesuatu institusi pembelajaran memainkan peranan yang penting untuk 

memenuhi keperluan pembelajaran pelajar. Persediaan persekitaran pembelajaran haruslah 

mengambil kira keperluan pelajar dan pengajar (Siti Mistima & Efendi, 2010). Dengan adanya 

suasana yang ceria dan dilengkapi dengan pelbagai kemudahan asas, proses pengajaran dan 

pembelajaran akan dijalankan dengan lebih lancar lagi.  

Dalam persekitaran pembelajaran, aspek pengajaran guru melibatkan interaksi guru-

pelajar juga adalah penting bagi mewujudkan hubungan antara guru dan pelajar. Guru 

memainkan peranan penting terhadap pelajar.Walau bagaimanapun, menurut Den Brok, Fisher 

dan Scott (2005) kebanyakan guru mendominasi interaksi dalam bilik darjah. Didapati sebanyak 

60.7% pelajar mengatakan guru jarang melayan pelajar dengan mesra dan penguasaan kemahiran 

interpersonal dalam kalangan guru, amalan komunikasi antara guru dan pelajar juga kurang 

memuaskan (Kamarulzaman, 2007). Interaksi yang baik antara guru dan pelajar boleh 

mewujudkan hubungan yang positif dalam bilik darjah. Guru yang baik dapat menilai perubahan 

yang berlaku mengetahui keperluan pelajar dalam bilik darjah. Kepekaan guru terhadap keadaan 

bilik darjah akan memberikan impak yang besar kepada guru dan pelajar itu sendiri. Menurut 

Bucholz dan Sheffler (2009) guru berupaya mencorakkan persekitaran bilik darjah supaya selesa 

dan seterusnya meningkatkan kemampuan pelajar untuk belajar. 

 

Persekitaran pembelajaran dari aspek persekitaran bilik darjah juga memainkan peranan 

yang penting dalam menjamin keberkesanan pengajaran dan pembelajaran. Persekitaran fizikal 

seumpama guru ketiga yang membimbing pembelajaran dalam bilik darjah. Semua pelajar akan 

dapat memberi lebih penumpuan terhadap pembelajaran apabila mereka berada dalam situasi 

yang selamat dan selesa. Justeru, semua sekolah seharusnya mempunyai persekitaran 

pembelajaran yang baik samada daripada aspek fizikal dan psikososial. Kajian oleh Khadijah 

dan Azimin Samsul (2013) juga mendapati kebanyakan bilik darjah tidak menyediakan 

persekitaran yang selesa bagi memenuhi keperluan guru dan pelajar. Ketidakselesaan dalam bilik 

darjah boleh mendatangkan pelbagai kesan sampingan terhadap pelajar dan boleh menimbulkan 

masalah disiplin dalam kalangan pelajar. 

 

 

Objektif Kajian 

 

Objektif kajian ini adalah seperti berikut: 

 

i. Mengenal pasti perbezaan persekitaran pembelajaran dan pencapaian akademik pelajar 

tingkatan enam berdasarkan ciri demografi. 

 

ii. Mengenal pasti tahap persekitaran pembelajaran dari segi kemudahan fasiliti, persekitaran 

bilik darjah dan pengajaran guru tingkatan enam di SMK Labuan, Wilayah Persekutuan 

Labuan. 

 

iii. Mengenal pasti hubungan antara persekitaran pembelajaran dengan pencapaian akademik 

pelajar tingkatan enam di SMK Labuan, Wilayah Persekutuan Labuan. 

 

 

Sorotan Kajian 

 

Persekitaran pembelajaran yang kondusif dan suasana yang tenteram dan selesa di sekolah 

adalah sangat penting kepada para pelajar dan guru dalam memastikan pembelajaran dan 

pengajaran berlaku dengan berkesan. Persekitaran pembelajaran yang baik seperti aspek 

kemudahan fasiliti, persekitaran bilik darjah dan pengajaran guru adalah penyumbang kepada 

keberkesanan pencapaian akademik pelajar. Kemudahan fasiliti sebagai sumber pembelajaran 

seperti komputer, bilik kuliah dan perabot dilihat sebagai nilai tambah kepada pencapaian pelajar 

(Rohana, Nor Rashidah & Zaidi, 2009). Institusi pengajian harus mengenal pasti bahan dan 

sumber pembelajaran yang boleh digunakan oleh pelajar (Siti Mistima & Efendi, 2010). 

Penekanan dalam persekitaran menggunakan sumber yang mencukupi dan terkini perlu 

diberikan keutamaan dalam persekitaran pembelajaran 

 

Dalam aspek persekitaran bilik darjah, wujud hubungan yang kompleks antara struktur 

fizikal seperti penyusunan bilik, keluasan ruang, cahaya dan susunan meja dengan aspek 

psikologikal seperti interaksi guru dan pelajar. Penyusunan aspek fizikal dalam ruang 

pembelajaran boleh menghadkan atau menggalakkan interaksi dan juga mempamerkan 

perlakuan yang diharapkan oleh guru. Menurut Woolfolk (2007), bilik darjah merupakan satu 

persekitaran yang khusus yang bersifat multidimensi dan penuh dengan kepelbagaian pelajar, 

pelbagai tugasan dan mempunyai tekanan dari segi masa. Dalam persekitaran sebegini, terdapat 

pelajar dengan matlamat tertentu, kehendak dan kebolehan yang berlainan tetapi perlu berkongsi 

sumber, menyiapkan tugasan, menggunakan bahan dan bergerak di sekeliling ruang yang sama. 

Ciri sesebuah bilik darjah akan memberikan impak kepuasan yang menyeluruh kepada pelajar 

(Hill & Epps, 2010).  

 

Selain itu, aspek pengajaran guru juga dilihat agen penyumbang kepada pengajaran dan 

strategi guru melibatkan pengajaran dan pembelajaran di dalam bilik darjah. Ramsden (1991) 

menjelaskan pengajaran yang baik berkaitan dengan kualiti pengajar yang mengajar. Siti 

Mistima dan Efendi (2010) berpendapat pengajar haruslah mudah didekati, mampu 

mempelbagaikan aktiviti dalam kelas, memberi penjelasan yang jelas dan adil dalam penilaian 

mampu mengubah tingkah laku pelajar. Mereka juga perlu mempunyai kepakaran yang 

bersesuaian dan berkesan. Proses pembelajaran di dalam bilik kuliah berkesan apabila 

berlakunya komunikasi antara pengajar dengan pelajar (Siti Mistima & Efendi, 2010). Menurut 

Bucholz dan Sheffler (2009) guru berupaya mencorakkan persekitaran bilik darjah supaya selesa 

dan seterusnya meningkatkan kemampuan pelajar untuk belajar. Oleh itu, pelajar akan lebih 

seronok dan berpuas hati bila belajar dalam bilik darjah yang direka bentuk dengan baik. 

Malahan, menurut Jan Bennett (2001) kualiti pendidikan bukan sahaja dinilai daripada mata 

pelajaran diajar dan tahap pencapaian yang dicapai tetapi juga terhadap persekitaran 

pembelajaran yang diwujudkan kepada pelajar. 

 

Terdapat banyak kajian yang dikaitkan dengan hubungan pengurusan bilik darjah dan 

persekitaran fizikal di sekolah. Namun demikian, penumpuan kajian tersebut hanya melihat satu 

dimensi persekitaran fizikal bilik darjah seperti saiz kelas atau persekitaran fizikal dan 

pencapaian akademik (Sahin, Tantekin-Erden & Akar, 2011). Penglibatan pelajar dalam 

pembelajaran juga merupakan salah satu pertimbangan penting dalam pengkajian persekitaran 

pembelajaran dan reka bentuk pengajaran (Cavanagh, 2012).  Bartlett (2003) menyatakan 

bahawa keberkesanan pembelajaran akan meningkat sekiranya keadaan persekitaran 

pembelajaran adalah selesa. Pengalaman pembelajaran yang selesa akan memberikan persepsi 

yang positif dalam kalangan pelajar. Maka, persekitaran pembelajaran yang kondusif, hubungan 

guru pelajar yang baik dan motivasi belajar yang tinggi akan meningkatkan keselesaan 

pembelajaran dan seterusnyan meningkatkan pencapaian pelajar dari masa ke masa. Maka, 

terdapat keperluan untuk melakukan satu kajian yang menyeluruh dan berkaitan dengan 

beberapa elemen yang menyumbang kepada persekitaran pembelajaran iaitu kemudahan fasiliti, 

persekitaran bilik darjah dan pengajaran guru terhadap keselesaan pembelajaran harus 

dijalankan. 

Kerangka Konseptual Kajian 

 

Bagi kerangka konseptual kajian ini, pembolehubah bersandar dalam kajian ini ialah pencapaian 

akademik pelajar tingkatan enam. Manakala  pembolehubah tak bersandar ialah persekitaran 

pembelajaran melibatkan ciri demografi demografi terpilih (jantina, umur, kumpulan etnik, 

aliran dan semester)  dan elemen persekitaran pembelajaran melibatkan kemudahan fasiliti, 

persekitaran bilik darjah dan pengajaran guru. Rajah 1 kerangka konseptual kajian yang 

menunjukkan pembolehubah-pembolehubah dalam kajian. 

 

Pembolehubah tak bersandar   Pembolehubah Bersandar 

              (IV)                                                                                     (DV) 

        

 

 

 

                   

    

 

 

 

 

 

 

 

 

Rajah 1 Kerangka Konseptual Kajian 

 

Metodologi Kajian 

 

Kajian ini adalah bertujuan untuk mengenal pasti persekitaran pembelajarn pelajar tingkatan 

enam di SMK Labuan, Wilayah Persekutuan Labuan. Selain itu, penyelidik turut mengkaji 

demografi pelajar seperti  jantina, umur, kumpulan etnik, aliran dan semester terhadap 

pencapaian akademik pelajar tingkatan enam. Dalam kajian ini juga, penyelidik ingin mengenal 

pasti persekitaran pembelajaran dari segi kemudahan fasiliti, persekitaran bilik darjah dan 

pengajaran guru dalam kalangan pelajar SMK Labuan, Wilayah Persekutuan Labuan. Kajian ini 

akan melihat kepada persekitaran pembelajaran dijadikan sebagai pemboleh ubah tidak 

bersandar di dalam kajian ini  dan pencapaian akademik pelajar tingkatan enam sebagai 

pemboleh ubah bersandar. 

 

Dalam kajian ini, populasi pelajar adalah seramai 153 orang pelajar. Kajian ini 

menggunakan kaedah persampelan rawak berstrata untuk mendapatkan sampel dari populasi dan 

berdasarkan Jadual Penentu Saiz Sampel oleh Krejcie dan Morgan (1970). Dalam kajian ini, 

seramai 110 orang pelajar telah dipilih sebagai responden kajian. Analisis data menggunakan 

perisian Statistical Package for the Social Science (SPSS) versi 26.0. 

Ciri Demografi 

• Jantina  

• Umur 

• Kumpulan Etnik 

• Aliran  

• Semester 

  

Pencapaian 

Akademik Pelajar 

Tingkatan Enam 

 

P
er

se
k

it
a
ra

n
 p

em
b

el
a
ja

ra
n

 

• Pengajaran Guru 

 

• Kemudahan Fasiliti 

 

• Persekitaran Bilik 

Darjah 

           Kajian rintis untuk melihat kebolehpercayaan item-item yang digunakan telah dijalankan 

di SMK Labuan, Wilayah Persekutuan Labuan di mana seramai 50 orang pelajar tingkatan enam 

telah dipilih untuk menjawab soal selidik ini. Dapatan kajian rintis menunjukkan nilai Cronbach 

Alpha bagi kemudahan fasiliti ialah .916, persekitaran bilik darjah ialah .785, pengajaran guru 

ialah .863 dan Pencapaian Akademik pelajar tingkatan enam ialah .880. Menurut Guilford’s Rule 

of Thumb, kesemua nilai korelasi ini menunjukkan kebolehpercayaan sederhana hingga ke 

korelasi kuat dan boleh diterima. Data kajian ini telah dianalisis dengan menggunakan statistik 

deskriptif dan inferensi. 

 

 

Dapatan Kajian 

 

Perbezaan peranan ibu bapa dan pencapaian akademik pelajar berdasarkan ciri demografi. 

Dapatan kajian bagi jantina menunjukkan responden yang menjawab paling ramai adalah dari 

perempuan sebanyak 93 (84.5%) manakala paling sedikit adalah dari respoden lelaki seramai 17 

orang (15.5%).   Bagi dapatan demografi umur pula, majoriti daripada umur responden adalah 

20 tahun iaitu seramai 64 orang (58.2%), diikuti umur 19 tahun seramai 34 orang (30.9%) dan 

umur 18 tahun seramai 12 orang (10.9%). Bagi dapatan kaum pula, majoriti daripada responden 

adalah dari kaum dalam kategori lain-lain seramai 73 orang (66.4%) diikuti oleh Melayu seramai 

34 orang (30.9%), India seramai 2 orang (1.8%) dan Cina seramai 1 orang sahaja (0.9%). Bagi 

dapatan aliran pula, majoriti daripada responden adalah dari aliran sains sosial iaitu seramai 91 

orang (82.7%) berbanding dengan aliran sains iaitu seramai 19 orang (17.3%) sahaja. 

 

Jadual 1 Taburan Demografi Responden 
 

Demografi Frekuensi (n-172) Peratus (%) 

Jantina 

Lelaki 

Perempuan 

 

17 

93 

 

15.5 

84.5 

Umur 

17 Tahun 

18 Tahun 

19 Tahun 

20 Tahun 

 

- 

12 

34 

64 

 

- 

10.9 

30.9 

58.2 

Kaum 

Melayu 

Cina 

India 

Lain-lain 

 

34 

1 

2 

73 

 

30.9 

0.9 

1.8 

66.4 

Aliran 

Sains 

Sains Sosial 

 

19 

91 

 

17.3 

82.7 

 

Dapatan deskriptif berkaitan tahap persekitaran pembelajaran adalah dilaporkan pada 

peringkat pertama. Pada peringkat kedua pula dapatan analisis Korelasi Pearson di antara 

persekitaran pembelajaran dan pencapaian akademik pelajar dihuraikan. Seterusnya, dilaporkan 

dapatan analisis regresi pelbagai bagi melihat perkaitan ke atas hubungan persekitaran 

pembelajaran dan pencapaian akademik pelajar. 

Tahap Persekitaran Pembelajaran   

Bahagian ini membincangkan dapatan deskriptif nilai min dan persekitaran pembelajaran yang 

mengandungi tiga komponen iaitu kemudahan fasiliti, persekitaran bilik darjah dan pengajaran 

guru. Soal selidik dalam kajian ini menggunakan skala likert 1 hingga 5. Bagi mengetahui tahap 

nilai min bagi setiap pembolehubah yang dikaji, penyelidik mengkategorikan  skor Min kepada 

5 tahap seperti yang  dalam Jadual 2. 

 

Jadual 2 Interpretasi Skor Purata 
  

Skor Purata Interpretasi 

1.00 hingga 1.89 

1.90 hingga 2.69 

2.70 hingga 3.49 

3.5 hingga 4.29 

4.3 hingga 5.00 

Sangat Rendah 

Rendah 

Sederhana 

Tinggi 

Sangat Tinggi 

Sumber: Bahagian Perancangan dan Penyelidikan Dasar Pendidikan (BPPDP) (2006) 

 

 

a.    Kemudahan Fasiliti 

Jadual 3 menunjukkan dapatan deskripif nilai min, sisihan piawai dan tahap bagi kemudahan 

fasiliti. Nilai min kemudahan fasiliti secara keseluruhan adalah 3.94, yang bermakna bahawa 

tahap kemudahan fasiliti ialah pada tahap tinggi. Dapatan secara terperinci ke dalam setiap 

pernyataan pula menunjukkan dua penyataan  iaitu “Peralatan adalah mencukupi untuk 

keperluan pembelajaran” (min 4.41)  dan “Aspek teknologi di dalam bilik kuliah disediakan” 

(min 3.38)  adalah mencapai tahap sangat tinggi. Namun demikian pernyataan lain  adalah berada 

pada tahap tinggi. 

 

Jadual 3 Nilai Min, Sisihan Piawai dan Tahap Kemudahan Fasiliti 
 

No. Komunikasi di rumah Min S.P Tahap 

1. Peralatan adalah mencukupi untuk keperluan 

pembelajaran. 

4.41 0.89 Sangat Tinggi 

2. Aspek teknologi di dalam bilik kuliah disediakan. 4.38 

 

0.87 Sangat Tinggi 

3. Perkhidmatan wifi memuaskan. 3.77 0.99 Tinggi 

4. Kemudahan perkhidmatan perpustakaan lengkap 

disediakan. 

3.83 1.02 Tinggi 

5. Kemudahan bilik makmal yang lengkap. 3.51 1.07 Tinggi 

6. Ruangan bacaan disediakan di koridor bangunan kolej 3.90 1.16 Tinggi 

7. Kemudahan Sudut info dipaparkan di papan kenyataan 3.92 1.11 Tinggi 

8. Kemudahan pembelajaran di bilik Akses lengkap. 3.76 1.40 Tinggi 

Kemudahan Fasiliti secara keseluruhan 3.94 0.83 Tinggi 

b.     Persekitaran Bilik Darjah di Rumah 

Jadual 4 menunjukkan dapatan deskriptif nilai min, sisihan piawai dan tahap bagi  persekitaran 

bilik darjah. Nilai min persekitaran bilik darjah secara keseluruhan adalah 3.92, yang bermakna 

bahawa tahap persekitaran bilik darjah ialah pada tahap tinggi. Dapatan secara terperinci ke 

dalam setiap pernyataan pula menunjukkan majoriti daripada sepuluh item penyataan 

persekitaran bilik darjah adalah mencapai tahap tinggi.  Namun demikian, terdapat satu item iaitu 

penyataan “Ruang belajar yang selesa” (min 3.26) adalah berada pada tahap sederhana. 

 

Jadual 4 Nilai Min, Sisihan Piawai dan Tahap Persekitaran Bilik Darjah 
 

No. Persekitaran Bilik Darjah Min S.P Tahap 

1. Ruang belajar yang selesa. 3.26 1.28 Sederhana 

2. Pencahayaan di bilik kuliah adalah baik. 4.11 0.93 Tinggi 

3. Aspek keselamatan di dalam bilik kuliah terkawal. 4.07 1.08 Tinggi 

4. Pengudaraan dalaman bilik kuliah adalah baik. 4.03 1.00 Tinggi 

5. Persekitaran bilik kuliah yang bersih. 4.13 1.05 Tinggi 

6. Susun atur bilik darjah yang sistematik. 3.74 1.23 Tinggi 

7. Bilik darjah yang memenuhi spesifikasi Pembelajaran 

Abad ke-21.  

4.22 1.06 Tinggi 

8. Bilik darjah diubahsuai mengikut EKSA 3.84 0.90 Tinggi 

Persekitaran Bilik Darjah secara keseluruhan 3.92 0.63 Tinggi 

 

 

c.      Pengajaran Guru 

Jadual 5 menunjukkan dapatan nilai min, sisihan piawai dan tahap bagi pengajaran guru. Nilai 

min pengajaran guru secara keseluruhan adalah 3.90, yang bermakna bahawa tahap pengajaran 

guru dalam bilik darjah ialah pada tahap tinggi. Dapatan secara terperinci ke dalam setiap 

pernyataan menunjukkan majoriti daripada semua lapan item penyataan pengajaran guru 

mencapai tahap tinggi.   

 

Jadual 5 Nilai Min, Sisihan Piawai dan Tahap Pengajaran Guru 
 

No. Pengajaran Guru Min S.P Tahap 

1. Guru menggunakan pendekatan pengajaran yang kreatif 

di dalam bilik kuliah. 

3.86 0.88 Tinggi 

2. Penyampaian guru di dalam bilik kuliah sangat jelas. 3.63 1.09 Tinggi 

3. Guru mewujudkan suasana pembelajaran yang aktif  di 

dalam bilik kuliah.   

3.50 1.13 Tinggi 

4. Guru banyak melibatkan pelajar dalam sesi perbincangan 

latihan. 

3.86 1.04 Tinggi 

5. Guru menekankan kaedah pengajaran yang berkesan 

kepada pelajar.  

4.18 0.90 Tinggi 

6. Guru mempelbagaikan teknik pengajaran yang menarik. 4.21 0.91 Tinggi 

7. Guru menggunakan strategi pengajaran sesuai dengan 

pembelajaran Abad ke-21.  

3.95 0.79 Tinggi 

8. Guru menekankan pengajaran berasaskan ICT. 3.98 0.91 Tinggi 

Pengajaran Guru secara keseluruhan 3.90 0.70 Tinggi 

Hubungan Persekitaran Pembelajaran dengan Pencapaian Akademik 

Analisis korelasi Pearson digunakan bagi menganalisis hubungan antara kemudahan fasiliti, 

persekitaran bilik darjah, pengajaran guru, pencapaian akademik korelasi Pearson telah 

digunakan. Korelasi pearson sesuai digunakan untuk data yang berkelanjutan (continues), nilai 

purata atau data nisbah (Chua Yan Piaw, 2006: 158: Pallant, 2007: 126). Daripada Jadual 6 

terdapat hubungan yang signifikan pada tahap tinggi di antara kemudahan fasiliti  (r = 0.615 dan 

sig. = 0.00<.01, persekitaran bilik darjah (r = 0.559 dan sig. = 0.00<.01) dan pengajaran guru (r 

= 0.798 dan sig. = 0.00<.01) dan persekitaran pembelajaran secara keseluruhan (r = 0.743 dan 

sig. = .000<0.1) dengan pencapaian akademik pelajar. Dapatan ditunjukkan dalam Jadual 6. 

 

Jadual 6 Hubungan antara Tahap Persekitaran Pembelajaran dengan Pencapaian Akademik 
 

Hubungan antara Dua Pemboleh Ubah Nilai r Sig. Tahap 

Kemudahan Fasiliti dengan pencapaian akademik 0.615 000. Sederhana 

 

Persekitaran Bilik Darjah di rumah dengan pencapaian 

akademik 

0.559 000. Sederhana 

Pengajaran Guru dengan pencapaian akademik 0.798 000. Tinggi 

Persekitaran Pembelajaran keseluruhan dengan 

pencapaian akademik 

0.743 000. Tinggi 

 

 

Perbincangan  

 

Berdasarkan kepada kajian peranan persekitaran pembelajaran dalam elemen kemudahan fasiliti, 

persekitaran bilik darjah, dan pengajaran guru memberi dapatan yang positif terhadap 

pencapaian akademik pelajar di SMK Labuan, Wilayah Persekutuan Labuan.  Dapatan kajian 

tahap persekitaran pembelajaran dari segi kemudahan fasiliti ialah pada tahap tinggi. Dapatan 

ini menjelaskan kemudahan yang disediakan di sekolah memberi impak ke arah peningkatan 

prestasi pelajar mereka dalam pelajaran.  Kemudahan fasiliti sebagai sumber pembelajaran 

seperti komputer, bilik kuliah dan perabot dilihat sebagai nilai tambah kepada pencapaian pelajar 

(Rohana, Nor Rashidah & Zaidi, 2009).  Persekitaran bilik darjah juga mempengaruhi proses 

pembelajaran dan pengajaran (Che Nidzam, 2010).  Selain itu, Karemera (2003) menyatakan 

bahawa pencapaian akademik pelajar adalah  berkait rapat dengan kepuasan persekitaran 

akademik seperti kemudahan perpustakaan, makmal komputer dan lain-lain. Pelajar memerlukan 

suasana belajar yang selesa tanpa sebarang gangguan dan kemudahan fasiliti yang lengkap. 

Kajian Azza dan Puspitasari (2020) menyatakan prasarana di sekolah seperti ruang kelas dengan 

penerangan, ventilasi udara yang cukup baik, terdapat penghawa dingin, LCD projektor, papan 

tulis (papan putih), perpustakaan lengkap dan laboratori dapat mempengaruhi pencapaian 

akademik pelajar. Kelengkapan prasarana akan memberi pengaruh positif terhadap pencapaian 

akademik pelajar 

 

Dari segi persekitaran bilik darjah, dapatan kajian adalah pada tahap tinggi. Hal ini 

menggambarkan  persekitaran bilik darjah menyumbang kepada peningkatan akademik pelajar 

di sekolah. Menurut Woolfolk (2007), bilik darjah merupakan satu persekitaran yang khusus 

yang bersifat multidimensi dan penuh dengan pelbagai pelajar, pelbagai tugasan dan mempunyai 

tekanan dari segi masa. Dalam persekitaran sebegini, terdapat pelajar dengan matlamat tertentu, 

kehendak dan kebolehan yang berlainan tetapi perlu berkongsi sumber, menyiapkan tugasan, 

menggunakan bahan dan bergerak di sekeliling ruang yang sama. Para pelajar memperuntukkan 

kebanyakan masa di bilik darjah (Kennedy, 2012). Oleh itu, keselesaan merupakan perkara 

penting dalam merealisasikan keberkesanan pembelajaran (Osman et al., 2011). Persekitaran 

pembelajaran yang selesa serta menepati keperluan pelajar akan mendorong mereka untuk 

terlibat secara aktif dan memantapkan pemahaman konsep yang dipelajari. 

 

 Dapatan persekitaran pembelajaran dari segi pengajaran guru juga berada di tahap tinggi. 

Menurut kajian Bucholz dan Sheffler (2009) guru berupaya mencorakkan persekitaran bilik 

darjah supaya selesa dan seterusnya meningkatkan kemampuan pelajar untuk belajar. Siti 

Mistima dan Efendi (2010) berpendapat pengajar haruslah mudah didekati, mampu 

mempelbagaikan aktiviti dalam kelas, memberi penerangan yang jelas dan adil dalam penilaian 

mampu mengubah tingkah laku pelajar. Mereka juga perlu mempunyai kepakaran yang 

bersesuaian dan berkesan. Proses pembelajaran di dalam bilik kuliah berkesan apabila 

berlakunya komunikasi antara pengajar dengan pelajar (Siti Mistima & Efendi, 2010). Selain itu, 

menurut Ee Ah Meng (2003) strategi kebijaksanaan pengajar memilih suatu pendekatan dan 

kecekapan merancang kaedah dan teknik pembelajaran akan memberi impak yang lebih baik 

terhadap pemahaman pelajar dalam proses pembelajaran. Hal ini jelas menunjukkan peranan 

guru dalam mendidik pelajar akan lebih berkesan sekiranya guru dapat mempelbagaikan teknik 

pengajaran dan cara pendekatan dalam mengajar mata pelajaran dengan lebih menarik.   

 

Hubungan antara Persekitaran Pembelajaran dengan Pencapaian Akademik 

Kajian ini mendapati bahawa persekitaran pembelajaran iaitu kemudahan fasiliti, persekitaran 

bilik darjah, dan pengajaran guru mempunyai perkaitan yang positif dengan pencapaian 

akademik. Hasil kajian ini menunjukkan bahawa persekitaran pembelajaran adalah signifikan 

dalam pencapaian akademik pelajar. Ini jelas menunjukkan bahawa persekitaran pembelajaran 

menyumbang kepada peningkatan prestasi dan pencapaian akademik pelajar.   

 

Menurut Shaari et al. (2012), suasana pembelajaran yang menarik, kondusif dan 

menyeronokkan amat diperlukan dalam proses pembelajaran dan pengajaran. Faktor 

persekitaran akademik membuatkan emosi pelajar akan termotivasi dengan sendiri kerana 

keselesaan belajar dapat dicapai. Hal ini demikian kerana, suasana pembelajaran yang kondusif 

amat diperlukan bagi memastikan pelajar dapat belajar dengan selesa dan boleh memahami 

sesuatu pelajaran dengan mudah (Arham, 2006).  

 

Selain itu, menurut Jan Bennett (2001) kualiti pendidikan bukan sahaja dinilai daripada 

mata pelajaran diajar dan tahap pencapaian yang dicapai tetapi juga terhadap persekitaran 

pembelajaran yang diwujudkan kepada pelajar. mempengaruhi pencapaian akademik pelajar 

(Azza & Puspitasari, 2020;). Keadaan persekitaran yang selesa adalah berhubung kait dengan 

produktiviti kerja dan pembelajaran pelajar, malahan ia merupakan suatu perkara penting dan 

bergantung pada reka bentuk bangunan dan kesesuaian dengan aktiviti pengguna (Vale´ria Azzi 

Collet da Grac et al., 2007). Justeru, Weilin et al. (2013) menyatakan keselesaan dapat 

meningkatkan motivasi pelajar belajar. 

 

 

Kesimpulan 

 

Persekitaran pembelajaran yang selesa serta menepati keperluan pelajar akan mendorong pelajar 

untuk terlibat secara aktif dan memantapkan pemahaman konsep yang dipelajari. Persekitaran 

bilik darjah yang kondusif akan terhasil bila ada kerjasama dan interaksi berkesan antara guru 

dan pelajar. Oleh itu, kaedah pengajaran yang berkualiti dapat meningkatkan usaha pelajar dalam 

pembelajaran dan secara langsung mendorong pencapaian akademik yang baik. 

 

Dapatan deskriptif menunjukkan tahap kemudahan fasiliti, persekitaran bilik darjah dan 

pengajaran guru  ialah pada tahap tinggi yang memberi dapatan yang positif terhadap pencapaian 

akademik pelajar tingkatan enam di SMK Labuan, Wilayah Persekutuan Labuan. Selain itu, 

keputusan analisis hubungan yang diperolehi menunjukkan hubungan yang signifikan di antara 

persekitaran pembelajaran dari segi kemudahan fasiliti, persekitaran bilik darjah dan pengajaran 

guru  ke atas pencapaian akademik pelajar.  

 

Justeru, faktor persekitaran memainkan peranan yang sangat penting dalam 

mempengaruhi pembelajaran pelajar. Persekitaran dan keadaan sekeliling akan mempengaruhi 

cara pelajar berfikir dan belajar. Pihak sekolah terutama guru perlu memainkan peranan dalam 

membentuk modal insan pelajar dan membantu pelajar dalam proses pengajaran dan 

pembelajaran supaya pelajar mampu mencapai kejayaan. Sehubungan dengan itu, penilaian 

persekitaran pembelajaran perlu dilakukan dengan lebih menyeluruh dan merangkumi pelbagai 

aspek bagi mendapat maklumat yang lebih tepat bagi tujuan penambahbaikan. 

